
Loxrlapor Ddei Gurlir

zaelpiysz e

Caxiu Giexllaexrpiexl

Halcar, ca ar ddei zza, yar aniux nrnel zza. Cir ddei a nael

Vilggerzzeixr mi; cir ddei a nael Zzaexrpirzzeixr mi.

Eine ar ni a mel, Vilggerzzeixr, Zzaexrpirzzeixr yarma mel, ggor
ngax ggaxr ssi. Nael caxiu giexllaexrpiex| te yar leil ssu lel
niazzir dae a dder hol ggor ngax ggaxr dae sael a nga. Yel eilbbor
lei, “so oweil”, halbbor lei, “so oweil”, eine bbeix. Nael
Vilggerzzeixr yarma bbeix: “Ni arseir a leir? Adax| ni azo bei?”

Nael bbeix: “Ngo ggoxr ngax ggaxr. Ni azo bei?” “Ngo lei ggoxr

ngax ggaxr.”

Yel bbeix: “Halmel eilbbor gger lei a, niul nrnel zzi leil oldde xi i
gger lei. Ni ngo leil xilmeir i gger la,” eine bbeix. Yel eilboxl, i

gger dae a.

I gger dae a mel, caxiu giexllaexrpiex| te mel Vilggerzzeixr
yarma leil arleixr biex: “Ni aniux zza zza?” Bbeix: “Zza, ngo

. 99 . .

aniux nrnel zza,” eine bbeix.

“Yaa leil arsae mi?”

Nael bbeix: “Vilggerzzeixr, Zzaexrpirzzeixr, eine mi.”

Eilbox| nael, eine bbeix ho a mel, caxiu giexllaexrpiex| te mel yoxl
Vilggerzzeixr yarma leil i gger dae a. Nael oldde ddei leil zael
gger doxr dae a mel, zael no loci a mel, olnoxr lei zael teixl lei a,
nael zael lei zael si gger a. Yel eilboxl mel, Vilggerzzeixr yarma

leil lei yar zzor ji a.

Nael eilboxl, caxiu giexllaexrpiex] te yoxl Vilggerzzeixr,
Zzaexrpirzzeixr leil fur ssi a. Yel bbeix: “Vilggerzzeixr,

Zzaexrpirzzeixr, alddur ggapu gger la, ama jjixr lei a,” eine bbeix.

Yel eilboxl, aniux hal nrnel mel bbeix: “Ni ngama nr nga. Ngama
jjixr lei a mel, vei nor a lei ‘gger’ me, leixrzzu lei ‘suil’ me,” eine

bbeix. Nael caxiu giexllaexrpiex| te mel ssi du si a.

Yel eilboxl mel, yar jjixr lei a, nger ar te bber jjixr lei, leixrhher
te leil he gulu ar te ddexr jjixr lei. Yel eilboxl mel bbeix:
“Vilggerzzeixr, Zzaexrpirzzeixr, eilboxl ama jjixr lei a: nia ngo

leil alddur ggapu gger la!” eine bbeix.

Yel bbeix: “eilbox| doxl, ama nga a zzar. Vei nor a lei ‘gger’ me
ggie bbejjiur a. Halmel, ni leixrhher ddei cei dil la a arleixr i seir,”
eine bbeix. Yel bbeix: “Ama nr nga bbe! Ama dox| ngua leil
ggoxrkar aba bei zol a, yel leixrhher ddei lei saejjiurjjiur a zza
naer. Me ner dae arddeir a nr nga; ni doxl me ner dae bbe!” eine

bbeix a. Nael caxiu giexllaexrpiex| te mel yoxl ssi du si a.

Yel leixrhher te leil yixfu ddaexr deix jjixr nei niur sir sael deix
jjixr. Eilbox| yar yox| Vilggerzzeixr, Zzaexrpirzzeixr ake dax jjixr
lei a. Nael bbeix: “Vilggerzzeixr, Zzaexrpirzzeixr, alddur ggapu

la, ama jjixr lei a,” eine bbeix a.

Nael bbeix: “Halmel ni leixrhher ddei cei dil la,” eine bbeix a.
Nael cei dil lei a, yar leixrhher te saejjiurjjiur a zza dae a nael
bbeix: “Ama nga a bbe, alddur ggapu yi!” bbeix a. Yel eilboxl
ggapu gger a.

Ggapu gger a mel, halcir xixlmei mel, mercixl a mel, yixr du a;
nael bbeix: “Allor, nia nrnel gihher piulpiu a cir. Yel arddol ddei
cir piu a mel, arddol ddei ngo dax yixr nia,” eine bbeix. Yel eilboxl
Zzaexrpirzzeixr ddei mel yelye ddei nga. Yar mel gihher piulpiu
a cir. Vilggerzzeixr ddei mel vaervaer ddei nga. Yar mel ardoxr
saex| dae ar ddei nga a. Zzaexrpirzzeixr ddei mel gihher piulpiu
a cir dae a nael, yardaxl mel yar leil yix sir pax deix gger. Nael
bbeix: “Ama, ngadax| doxl ngo leil yix sir pax deix gger!” bbeix.
“Vilggerzzeixr ni pax deix gger nr ddo. Yar leil gihher piulpiu a

cir lol. Eilmei yar ngo dax yixr nia. Arggemei saelnei ni ngo dax

yixr,” eine bbeix.

Nael eilbox| nael, cir cir a nael, yox| kurlu pax deix gger. Bbeix:
“Pax deix gger nr ddo mar, yar leil piulpiu a cir lol a, ngo dax yixr
lol!” eine bbeix. Nael giedae pax deix nr gger a; cir ho a nael yixr
a. Yixr a nael giexllaexrpiex| ddei mel, yar nimo leil gierlaelzir a

zir zil gger a.

Giedae cir nehe mel, giexllaexrpiex| ddei mel, yar nimo leil zir zil
gger ho a, lebbor hher dae a zzor dae. Vilggerzzeixr ddox mel

bbeix: “Ama, ni azo zzor?”

Bbeix: “Sirxiu ceili leil ngo nianeipo hhexr dax jjixr a,

noxgexdaex vei xixl lei a, noxgexdaex zzor,” eine bbeix.

Nael bbeix: “Ama ni ngo leil ardoxr piar zei gger la,” bbeix a.
Nael piar zei gger a mel, leixrnizixl ar zeixl| piar zei gger lei. Yel

Vilggerzzeixr ddox mel dder gexr a.

Gexr a nael, hal cir ni cir ni arsae saelnei pato wo ddo baxIfaxr
xiar. Eilboxl nael halcir xixImei nael yar dax zoxr a. Zoxr a
naelnae giexllaexrpiexl ddei bbeix: “Eilmei nael, ni ngo dax yixr
nia. Allor leil yar ddei yar yixr lol,” halae eine fur.

Yel eilboxl mel, Vilggerzzeixr mel, yar dax yixr ggur a. Yel yar
mel yixr dax nr bel, neixmar a mel bbeix: “Ama ngo siruxl va,”

eine bbeix.

Nael bbeix: “Ni loxzoxl ggucirmi halbbaer ux| dae,” eine bbeix.

Yel bbeix: “Loxzox| ggucirmi ngo uxl nr bel, argge-nehe ngago

loxzox| adoxl zi a ngo leil hie leilei,” eine bbeix.
Nael ni alddur giexkurlix gga ux| dae,” eine bbeix.

Nael bbeix: “Ama ngo uxl nr bel, argge-nehe ngalor zzirga six a

mia a, ngo leil hie leilei,” eine bbeix.
“Halmel ni arddol uxl ssi bbeixleir?”

“Ngo zzaexggu gga uxl ssi lalssa. Ni ngo pa leilei a gexr a nael,
ceixceixler ar ddei neix| gex dae a, Yel ni eilzzar hher dae lalssa.
Ni ngo leil zalbbaer ho teixl nr ssa. Ni ngo zzoxrbbeix ddei leil
neixl gex dae a, yel eilbbaer gga gex dae la.” Eine bbeix a dder

gga gex dae a.

Eilbox| giedae mel, arcixl loxr a lei ddir nr jjixr lei a mel, yar mel
ceixceixler ddei leil gga. Nael Vilggerzzeixr mel, ceixceixler ddei
anol ddei leil gu gex gger a. Yel eilboxl gga lei “arlallal”, halboxl
gga lei “arlallal”. Yel eilbox| mel caxiu giexllaexrpiex| ddei mel
anol ddei leil gga dae lalnga. Bbeix: “Ni eine gga lei ‘arlallal’,
hane gga lei ‘arlallal’, ngo gga a ngo ssormaer leil a gga mar. Ngo
ni leil nr gga mar.” Vilggerzzeixr ddox mel, mer-nr-teir seir dder
pa teixl lei a. Merteir a gie saerlil zzei ar zzei leil maex deix dae

a.

Giedae cir nehe mel caxiu giexllaexrpiex| ddei mel ddux lei a.
Ddux lei a mel vibbeddur ddei dax ajjix ti lei. Yel yar ssormaer

Vilggerzzeixr mel saerlil zzei leil maex deix dae a, yar avix ddei



Loxrlapor Ddei Gurlir

mel vibbeddur ddei gga hher ji dae. Yel caxiu giexllaexrpiex| ddei
mel mia a, mox doxr, zzir doxr. Nael vixngax-vixsix ddei mel,
[ . ? . 113 . . . . .

zixl zix|’ me. Nael bbeix: “Vixngax-vixsix eil ddei, ngo mox a ngo
ssormaer leil a mox! Ngo zzir a, ngo ssormaer leil a zzir! Ngo ni

leil nr zzir, ni zane me nr ssa,” eine bbeix a.

Yar ssormaer ddox mel vae pexlix si a. Giedae yar nalbbor i lal a
yar ssormaer ddox leil mia. Yel bbeix: “Armae, ngo ssormaer
ddox giel nalbbor hher dae bbe!” Nael bbeix: “Allor ni azo bei

leir?”
Nael bbeix: “Ngo saer caex lel,” eine bbeix.

“Ni ngo leil ar taex caex zei gger la,” eine bbeix a. Nael yarzi ar
taex caex zei gger a. Nael, caxiu giexllaexrpiex| te yox| bbeix:
“Allor, yarzi zzorci bbe. Ngo leil zeixleixr ar taex caex zei gger

la,” bbeix a.

Nael bbeix: “Ama, caex mae nr ddo. Ni ake jjixr a lorgir nilni cu
si la. Heci nilni cu si la. Yel ngo ni leil tax| zei gger lei a,” eine

bbeix a.

Nael caxiu giexllaexrpiex| ddei mel jjixr a cu si lei a. Giedae yar
ssormaer yar leil bbeix: “Eilbox| ni meir ddei ngax| dae la. Ngo ni
leil tax|l zei gger lei a,” bbeix. Nael lorgir te nael, caxiu
giexllaexrpiex| meir ddei gga biu ji gger a. Heci ddei nael, leihher

ddei leil gaxl| gex gger a.

Yel eilcar a mel caxiu zzu leil zixl a mel, lorqir nei heci sser a yar

leil zix] zei ddo, eine bbeix a.

Ngol Meixgiex

Halcar a mel, casolssor eine ar ddox zza. Sol nael, yarzi sol ar
ddox a. Yar camar lei nr zza. Yarbbor lei nr zza. Yarma lei nr

zza, eine ar ddox nga.

Eine ar boxl a, yar mel, ajjix bil ssi. Nael lurddur gga mel, ngol
ar ddox bil wo a; yar ngol ar ddox tir ji wo a. Yel eilboxl, ngol
ddox bil si lei a, yar loxga ddei gga dox ji dae a. Giedae yar mel,

miar mu ssi a.

Bbecir-bbeni miar mu ssi a, yar leil zzo bei dol gger dae. Capor
ddox jjixr lei mel dder bbecir-bbeni zzo bei dol gger dae a. Yel
eilboxl, cir ni a, yar mel dder murgur a, “Arsae ngo leil bbecir-
bbeni mel zzo eine ar ddei bei dol gger dae?” eine zzir a. Eilboxl,
nr ni sael bei dol gger a, yar dder xipaebbor ngier ddei caexr pixl

a, nalbbor hher dae a, hal ddox leil i dae.

Yel hal ddox mel, ngol zzi ddei lixr pixl gger a, zzo bei gger dae
a. Ngol zzi ddei halmaex lixr zil dae a, yar mel ngol zzi ddei ker

pixl gger a.

10

Yar bbeix: “Tarsixl mexrnixlssor gga zzae gga nr bei, zzineix-
hherneixssor mel zzae jjixr ci lei dder piar a!” eine bbeix a. Yel
eilbox| capor ddox mel dder beix teix| lei a, nael yar ssormaer
ddox ddei ngol zzi ddei ker pixl gger a, ssormaer ddox mel, beix
pixl ggie nr zza a. Yel dder yar dax hher doxr dae a, yar maerssor
bei dae a. Yaa mel hazzi goxr seir, azo lei zza. Ciryoxr-hanga lei
zixl wo, ciryoxr-hanga lei zza a mel, hazzi goxr seir nrnel goxr

dae a.

Yel eilboxl, si mel yar leil bbeix: “Armor, ni xiar dae a nia ciryoxr-
hanga lei zza zzir; ni maerssor eil ddei vizzar ngol meixgiex a cir
ddei a mei, ni halae eine zzir!” Yel yar mel, si ddei ddar no a. Yar,
yar maerssor leil hie a bbeix: “Ni vizzar ngol meixgiex a cir ddei

a bbeix dae, ni ngo maerssor bei dae arnar,” eine bbeix a.

Yel eilbox| hal ddox mel bbeix: “Nga a! Halmel ngo vizzar ngol
meixgiex lar cir ddei a mel, ngo ngol zzi ddei ngo leil koxl gger
la! Ni ngo leil ngol zzi ddei kox| gger a nael, ngo ddei ngo ssi a!”
eine bbeix. Nael eilboxl, yar capor ddox mel dder ngol zzi ddei

yar leil kox| gger a.

Yel, yar capor mel azo lei ar ddei nr zza a; yar mel almer lei lol a
mel, hormo nixix| lei; hormo lei doxr a mel, ciryoxr-hanga lei pe

pixl jjia a. Yel yar azo lei ar ddei nr zza, eine nga a.

11

Capor Medeil

Halcar a, capor maerssor ar zze zza. Capor ddei nael medeil;
ssormaer ddei nael jilixr. Yar maerssor ddei xiumu dae. Yar
maerssor yar leil bbeix: “Ni ama hhexr dax jjixr si la, yixfu vei
xix| la,” eine bbeix. Yel yar daxrzzo pir ar ddei vei dae,
maexllixljix ar ddei vei dae a ssi a. Nael daxrzzo pir ddei mel,
vaelaertae vei dae a, bil gex doxr dae a, alddur ddei dax ddux nr

xie a.

Eilboxl, yar maerssor zzael, yarma hhexr dax jjixr ci ddo a zzir
a, yar aniux ddox dax bbeix: “Albor, niabbor dox| aneipo hhexr

dax veixrbol hor niarnialniar zzor doxr dae a piar a,” eine bbeix.

Nael yar bbeix: “Ngo halae eilmaex hher dae seir!” eine bbeix a

zzor. Giedae, yar maerssor yar leil arsae ddux nia bbeix gger a,

12

yar dder yarma hhexr dax jjixr a. Yel eilbox!| nol jjixr ci a nael

bbeix: “Ngo maerssor xiumu dae a,” eine bbeix.

Eilbox| yarma yar leil bbeix: “Ni yixfu vei xix| si. Nael acae gga
ajjix ddei lazzarmo gga pe dae ajjix mel sael a nga a saelnei
ddaexr ji ddo, eine saelnei yixfu ddei woxr du lei ddo,” bbeix.
Nael yar jjiumo car gga jjixr lei a dder lazzarmo vi pe dae ddei

gga ddaexr ji gger a. Ddaexr ji gger ho a nael jjixr lei a.

Nael yar maerssor yar leil bbeix: “Ni yixfu vei xix| xix| lei a?”

Yar bbeix: “Vei doxl vei xixl lei a. Nael ama doxl| bbeix: ‘Ajjix ddei
“gguirgguilgguir” zu a ddaexr ji, eine bbeix.” Ngo nol lazzarmo

ddei gga ddaexr ji a doxl, azo lei ar ddei mox nr dae,” eine bbeix.

Nael yar maerssor yar leil bbeix: “Ni mel eine bei nr ddo! Ake
jjixr lei a sael ddaexr jjixr lei ddo!” Yar yoxI| bbeix: “Halmel nael

zeixleixr ar za jjixr lar!”

Bbaexl| eine bbeix a nael, zeixleixr ar za vei jjixr. Yelboxl yar yoxl
jjiumo gga ssi dae car a, ca sima ar hhexr bil teix| lei a. Yar ca

sima bil su hhexr leil mia a nael, yoxl yarma dax lei nr jjixr. Hal

13

hhexr ddei xiux’oltex ddei su, nael bbeix: “Ngo luldaddur xiux
nia veixr dae bbe, ngo leil koxl gger la!” bbeix. Nael hal hhexr

dax su a mel, yaa yar leil deil.

Yar yox| yar maerssor dax nge xixl lei. Yel yar maerssor yar leil

bbeix: “Ni ama hhexr dax jjixr ci ci a?” bbeix.

Nael bbeix: “Ngo jjixr nr ci seir. Ngo jjiumo car gga ssi dae a
ngaseir, nael ca sima bil su hal hhexr doxl, ngo luldaddur xiux

veixr dae! Ngo yaa dax su a, yaa ngo leil deil!”

“Ni hal ddei su nr ddo! Hal ddei mel, yaa xiux’oltex ddexr dae
arddeir a. Ni luldaddur xiux nr nga. Ni mel! Yaa ca sima bil dae

a mel, ni yaa leil bil jjiu lalddo!” eine bbeix.

Yel eilbox| nael, yoxl jjixr. YoxI ar hhexr bil teixl lei. Nael hal cir
ni, hal hhexr ddei xiux’oltex ddei su nael yar nr su. Hal hhexr leil
bbeix: “Nia seir a; seir a; nia sulku a! Ngo nia leil bil jjiu lei,”

bbeix. Nael hal hhexr yoxI yar leil deil.

Yel yar yoxl yar maerssor dax nge xixl lei. Nael yar maerssor yox|

yar leil bbeix: “Ni eilni yox| arsaenga a nge?”

Yar bbeix: “Eilni yox| ca sima ar hhexr bil teix| lei. Nael ni doxI
ngo leil bbeix, yaa oldde leil ddexr dae hal ddei, ngo ddei
luldaddur nr nga, su nr ddo, bbeix goxr a. Yel su doxl ngo nr su.
Ngo yaa leil bbeix: ‘Nia seir a; nia sulku a!’ bbeix a, yaa ngo leil

deil a!” eine bbeix.

14

Yar maerssor bbeix: “Ni mel, eine bbeix nr ddo! Ni yaa leil bil jjiu
lalddo. ‘Seir a, seir a,” bbeix a mel, cirmu-bbeixsu mel dax zzi a

saelnei bbeix ddo.”

Eine bbeix gger ho a nael, yar yoxl ssi. Ssi a nael, cirmu-bbeixsu
ar hhexr dax zzi. Nael hal hhexr leil bbeix: “Nia zzidu! Nia zzidu!”

eine bbeix. Yel, cirmu-bbeixsu hhexr yar leil deil.

Yar yox| yar maerssor dax nge xix| lei. Nael yar maerssor yar leil

bbeix: “Ni arsaenga a jjixr lei?”

Bbeix: “Ngo doxl, cirmu-bbeixsu ar hhexr dax zzi a, ngo ‘Seir a;
seir a;’ nr bbeix. Ngo doxl, ‘Nia zzidu, nia zzidu,” bbeix a, yaa

ngo leil deil a.”

Nael bbeix: “Ni mel, eine bbeix nr ddo arddeir a! Zzidu, zzidu
bbeix a doxl, pursi yaa ni leil nr deil arddollei? Ni ‘Seir a; seir a;’

eine bbeix a mel, ni leil nr deil lei arddeir a!” bbeix.

15

Giedae yar yox| ar za jjixr. Jjiumo gga ssi ci a nael, alniaxr
zzidusu ar zze dax zzi. Nael bbeix: “Nia du nr ddo! Du nr ddo!
Nia zzi dax toltor a bei lalddo! Nia nrbba nrbba du nr ddo!” eine
bbeix. Yel hal zze leil bbax kae ssi a nael, hal zze yar leil du zil

gger a. Eine nga a.

16

Yoxrmo Mullaexrxi

Halcar mel, ca eine ar hhexr zza, nael casolssor ar hhexr a. Yar
mel ssormaer ar ddei zza. Nael yar yoxrmo mel mullaexrxi ar

ddei a. Yel yar cirmu leil ci, yar ssormaer ddei leil nael perniar.

PYoe e

Yel eilboxl nael, yar nael ggor mi bbexsix taex| ssi. Ggor mi
bbexsix taexl ssi a nael, yar cirmu leil naelnae ggorkar aba zol.
Yar ssormaer leil nael so aba zol, so aba ddei nael yar cirmu leil
nr zol. Wordabbor bbexsix taexl| ggie ssi ci a nael, eilbox| yar
cirmu ddei mel ajjix ar bbe mia a nael, ggorkar aba ddei mel ajjix
gga zix ji dae. Nael bbeix: “Eil ddei mel niul argaxl| cixltaextaex
arla zzor jjixr lei nia,” bbaex| eine bbeix. Yar dder ggorkar aba
ddei nael ajjix ddei gga zix ji si a.

Eilbox| yar ssormaer ddei nael so aba ddei vei teixl lei a ajjix gga
zix ji a. Eilboxl yar ssormaer ddei ddei nael zzor nr cexr a,
zixxiaxr-zixlax| ceix a, zix zzeir ho a. Cirmu ddei ggorkar aba
ddei nael zzor cexr seir. Eilbox| nael, hal ddei nael zzor nr cexr

a, meixr dae a. Hherdder yarma mullaexrxi a zzi arddeir a; yar

17

ssormaer leil perniar a zzi arddeir a. Yar ssormaer ddei zzael
zzor nr cexr a. Giedae nael yar cirmu ddei yox| ggorkar aba ddei

yar leil ardoxr bbe zol dae lalnga.

6 < A
FIIE VL J.

Eilbox| giedae nael, yox| ggor ddaexr, yar yoxl ggor ddaexr jjixr
lei a. Nael yar yoxrmo mel mullaexrxi a, ggor zzeir nael yar cirmu
leil bber lol; ggor hie nael yar ssormaer leil bber lol. Nael yar
yoxrmo mullaexrxi a, yar zzirdae a, ggor zzeir ddei lir suax dae,
nael ggor zzeir ddei nael halae la dae arddeir a; ggor hie ddei
nael lir. Yar cirmu ddei dox| bber dae a ssi du xie; yar ssormaer

ddei nael bber dae a ssi du nr xie a.

Yar yoxrmo ddei mel mullaexrxi ar ddei a. Eilbox| zzir zza a nael
zzir caer. Halcar nael, sol a nael zzir halzzu nael si teixl lei a ci
sixl, yel mae ho ssi nia, armael ddei armael pia naexr. Yar
yoxrmo mel zzir zzarzzar zzu nael, yar ssormaer leil sei gger;

zzir kuku zzu nael yar cirmu leil sei gger. Yar cirmu nael si teixl

lei a, ci sixl ho a, yel zzimu ssi a vur si lei a, mae ho xixl lei a. Yar
ssormaer ddei nael, halae hol labbu leil gaxl dae seir; yar
ssormaer ddei nael nr bei. Nael eilboxl| yar cirmu ddei bbeix a
bbeix: "Zzir ggoxr a nael, leixr nr ggoxr; zzir zzar a nael, labbor

gaxl," eine bbeix a.

Eil ddei mel dder yar yoxrmo mullaexrxi a nga arddeir a.

L

Zzaexpor Nei Zzirmar

Halcar a, ca nrnel zza. Cir ddei a nael zzaexpor; cir ddei a nael
zzirmar. Cir ni a mel, zzaexpor mu su ddei zzirmar mu su ddei
leil bbeix: “Ni zzirmar mu nr ssa a; ngo dax zzaexpor mu ca ssi

lalssa. Ngo zzaexpor mu a mel, azo lei ker wo ddo, azo lei zza.”

Nael zzirmar mu su ddei yar leil bbeix: “Halmel nael ni eilmaex
lei ker sexr, halmaex lei ker sexr, ni ddo bbaexl, ngo maerssor

luldaddur xiux ker si wo xie xie bbe i lar,” eine bbeix.

Nael zzaexpor mu su ddei mer lei mer-nr-teir seir dder hoba yaa
yixrggie pahher zaxr dae a. Nael yaa arcixl yixr ho a mel, yar
sixlhua ar taex vei dae a, hol yixrgguci ddei leil deix gger a. Nael

zzirmar maerssor mel yar yixr piar pox xixl lei a mel, sixlhua taex

nixl xiaxr gger a, yel yar, yar capor leil bbeix: “Armor, ngo arsae
luldaddur xiux gga siruxlgix a bbe?” eine bbeix. Nael yar capor

bbeix: “Siruxlqix a mel, ni halbbaer lixr zil dae la bbaexI!”

Yar capor yar leil eine bbeix a mel, yar halbbaer lixr zil dae a mel,

yel zzaexpor ddei yar luldaddur xiux ker si a.

Giedae cir ni, zzaexpor ddei zzirmar ddei leil bbeix: “Ni ngo leil
eine dur, ni doxl| bbeix: ‘Ngo ni maerssor luldaddur xiux ker wo
xie xie bbe i lar,” eine bbeix. Arsaesael nga? Ngo ni maerssor

luldaddur xiux ker wo a,” eine bbeix.

Yelbox| zzirmar mu su ddei yar leil bbeix: “Armor, ni yarzi eine
ker sexr bbe! Halmel, ngo lei ni dax zzaexpor mu ca ssi lalssa;

ngo zzirmar nr mu a.” Nael yar zzaexpor mu ssi a zzor.

Eine ar ni a, yaa nrnel ker ssi. Nael hal cir ni mel, ker ssi a lei
zzirmar mu goxr ddei leil mel ssu gex dae a. Zzaexpor ddei nael,
yar sexr a ssu nr gex dae. Halboxl nael, zzaexpor ddei mel, yar
bbiurvi warga ddei gga arlexir guir. Guir ho a yox| halbbaer
mirho ar zzu caex zil dae a mirho zzu leil arleixr guir. Nael eilboxl
nael yar seirpor hhexr leil bbeix: “Ggapu yi, alddur ggapu yi! Nia
porpor zzu ddux lei,” bbaex| eine bbeix. Ca seirpor hhexr mel,
porpor zzu ddux lei zzirdae a bbeix: “Alddur ggapu gger, alddur
ggapu gger!” Nael yaa ggapu gger a mel, zzaexpor mu su ddei
“bbibbi-bbebbe” beix teixl lei a dder beixto wo a.

Nael ca seirpor hhexr xi giedaebbaer mel, sil xi ar giex zza.
Zzaexpor mu su ddei mel, yox| hal giex leil adox| dexl ssi a. Dexl|
du lei ho a nael bbeix: “Nia nialnga nialnga ddux lei nia, si nia sil
xi ddei leil adox| dexl ho a!” Yar eine bbeix a mel, ca seirpor
hhexr leil fur teixl si a, yaa adoxl deil zil ssi a. Yaa halbbaer adoxl
deil zil doxr dae a qgie, zzaexpor ddei yoxI beix xix| lei a, zzirmar
mu su ddei leil piur jjixr lei a. Hal ddei leil mel, mirba ar ddei gga
ji dae a, diux du lei a, yel zzaexpor mu su ddei mel, yar leil piur
teixl gger a, yoxl ca seirpor hhexr yarbbor meix nr mia ddei leil

ssu ji xix| gger a.

Giedae mel, halbbaer mel, adoxl deil zil ssi su ca mel, zzirmar mu
goxr ddei leil deil jjixr lei a. Nael yaa nr saexl, nalzzar diux ji dae
ddei mel yarbbor nga. Yel yaa nr saexl a dder yarbbor leil deil
dae a. Yarbbor mel bbeix: “Nia ngo leil tor nr deil, ngo niabbor
a!” “Ni halae ngabbor a laer, ni zzaexpor ar ddei a lei ngabbor a
laer!” Giedae zzael, piur zei lei a zzael, yarbbor leil nol deil zil ji
dae a. Zzirmar mu su ddei leil zzael, zzaexpor ddei yar leil piur

teix| lei ho arddeir a.

Casil-Worsil

Halcar a, camar mel biar a bbeix, casil-worsil mel arddol lei eine

bbeix or.

Yaa bbeix: halcar a casil-worsil mel hormo coxr nei nga a lei nr
saex| a. Xilmeir naelnae, yilzaxl'ael ar coxr zza. Nael hal coxr

mel mu miur a, zalbbor middur leil mia nr ddo, eine bbeix.

Nael yoxl, ar coxr lael box, zaxbiul mel lei ca nga goxr a zzor.
Nael hal coxr mel, mullaexrxi, eine bbeix. Yaa mel hor nael,
vipeix| ddaexrcir; some nael labbu mir, Nael bbeix, eil coxr leil
lei lael box lalddo; li nr ddo, eine bbeix.

Nael yaa yoxl| bbeix, luxrcixr eil coxr nael hherdder niul nga a.
Nael, eil coxr nael, hoxrsil a; eine bbeix. Giedae yoxl, eilmel leil
lei ar coxr lael box lol, eine bbeix. Eilboxl mel worpe-vilax lol a,

eil coxr lael box a.

Yel merlabbor ca mel bbeix: “Niul casil-worsil eil coxr gga
casolssor nr hieni leil: nia perler dae a, per dae per ggax eine
dae nia, bbeix a. So zixl leil nael, ar taex niar lol,” eine bbeix or.
Nael eilbox| dae a nael, perler niar teixl lei a. Vaervaer arla ar

taex niar dae.

Eilboxl mel, worpe-vilax lei du a. Yel ca hal nr hieni dder perler
taex gga pahher ji dae a. Eilbox| mel, worpe-vilax pe a mel, cirza-
hanga lei arddol pe mal jjia nr saex| a. Giedae nael, arzzi-nimo

nr hieni lar gol dae a.

Worpe-vilax ddei nor ho a, nalbbor ca mel, bbeix: “Nia nr hieni

ngerpe ngermo dax zza nia,” eine bbeix.

Nael bbeix: “Ngerpe ngermo dax zza nr bel, mer i dae a lei bei

nr sir; mi i dae a lei bei nr sir,” eine bbeix.

Giedae nael bbeix: “Nia bbaer lox| a mel, nia mel bbaer dax zza

nia,” eine bbeix.

“Bbaer dax zza nr bel, ngua arzzi-nimo a!” eine bbeix.

Nael eilboxl nael, yargo nael, lavul vixluxtaer dae; yar nimo nael,
lamaebbaer bbaer ke leil i dae. Nael yar nimo mel, ajjix sixl a so
jjiu dex dda a. Nael hherdder yox| ggecirniar a. Yel perler ceinir
dal ar taex xiu teixl lei a; eine bbeix. Nael, perler ceinir dal ddei
gga lei hherdder sircei nr yoxr ca hher ji dae. Silpor hher ji dae,
Loxrlapor hher ji dae. Lipor hher ji dae, bbeix lei bbeix jjia nr ddo.
Ca piu, ca neix halzzu lei hher ji dae. Yox| worpe-vilax a, yar xiu
teix| lei perler ceinir dal taex leil lei pe teix| si a. Nael, neixvi
maelleil zalbbaer pe teixl si a.

Giedae vizzarmo dixlduxrlix| ddei saexl| a, yar dder bbeix: “Ago

tarzzei ssor, ni casil-worsil mia box box a?” eine bbeix.

Tarzzei ddei mel bbeix: “Ngo casil-worsil mia nr box. Mia box

bbaexl, ngo almer zix zil lol niazzir,” eine bbeix.

Nael bbeix: “Ni nix seir ssor nr nga bbe, ni nix zae ssor nr nga
bbe. Ni leil taex| ho a dder zol teixl lei nr xie lol nia.” Yel tarzzei

mel taex|l ho a, hormo sael zol nr var.

Ngezzei ddei dax zzi a nael bbeix: “Ago ngezzei ssor, ni casil-

worsil mia mia a?” eine bbeix.

Nael bbeix: “Casil-worsil nr mia. Mia bbaexl, ngo dax almer

pahher lol niazzir. Nael, ngo yaa leil nr mia,” eine bbeix.

Nael bbeix: “Ni dox| nix seir ssor ar ddei a bbe, nix zae ssor ar

ddei bbe. Ni leil taex| ho a lei, zol teix| lei lol nia,” eine bbeix.

Giedae yoxl, yar bbiurxiaxr ddei dax zzi a nael bbeix: “Ago

bbiurxiaxr ssor, ni casil-worsil mia mia a?” bbeix.

Nael bbeix: “Ngo casil-worsil nr mia. Casil-worsil mia bbaexl,
ngo yaa leil bbiurvi ardoxr zol niazzir. Ngo yaa leil bbiurvi gga

dax niazzir dae. Nael, ngo yaa leil nr mia,” eine bbeix.

Nael bbeix: “Ni doxl, nix zae ssor a bbe, nix seir ssor a bbe, ni
leil nael, cir kox| so hhexr bbe mal lol nia,” eine bbeix.

Giedae yoxl, bbiurdu ddei leil biex a bbeix: “Ago bbiurdu ssor, ni

casil-worsil mia mia a?” eine bbeix.
Nael bbeix: “Ngo nr mia. Mia a bbaexl, ngo zix zil gger niazzir!”

“Ni eil ddei, nix seir ssor nr nga bbe! Ni nix zae ssor nr nga! Ni
leil nael, yar mia a lei, yar cu lol nia; ngo mia a lei, ngo cu lol nia.

Ni leil ssor hier a lei, zilgordae hier lol nia,” eine bbeix.

Yel eilboxl, biex dae biex dae a mel, vizzarmo dixlduxrlix| ddei

mel, vimir ar zzei dax bbiu ci a.

Nael vimirzzei mel, yar leil leixrwo leixrwo bei, dixlduxrlix| ddei

mel mia a, halmaex malmal bbiu mal a bbeix: “Ago, ni nix seir

ssor a bbe, ni nix zae ssor a bbe! Ni leil nael, taexl ho a zilgordae
dae ji a lei gol lol nia, vaelaertae dae lei gol lol nia. Ni nix seir
ssor nga bbe, ni nix zae ssor nga bbe! Ni eilni ngo leil eilmaex
. . . 1)
gga malmal mul gger a, ngo leil ngo zo dae ddei leil zo wo lol,

eine bbeix a.

Giedae, vizzarmo dixlduxrlix] ddei perler taex leil tox. Perler
taex leil tox a nael, casil-worsil mel dder bbeix: “Arseir ssor

ngua xipaebbor leil tox a leir? Ngua xipaebbor tor nr tox,” eine
bbeix.

Yel, yar bbeix: “Nia ngo leil tor nr hie! Ngo nia leil alddur ggapu

gger lei arddeir a; nia ddux lei ddo a!” eine bbeix.

Yel, casil-worsil mel dder hane ddux lei arddeir a bbeix or.

Maerciddur-Maerleixrddur

Halcar a, gurlir biar a, Maerciddur-Maerleixrddur gurlir eil ddei

mel bbeix. Maerciddur-Maerleixrddur eine ar ddox zza.

Yarma mel, yar leil bbeix: “Ni arseir miexr leil zzor?” bbaexl| eine
bbeix. Maerciddur-Maerleixrddur ddox mel bbeix: “Ngo, ngo

miexr leil zzor; arseir miexr leil nr zzor.”

Yarma yar leil bbeix: “Halmel ni, ni miexr leil zzor a nael, lei, mur
meixdae eil ddei ni leil gger a, ni arddol ssi ci a nael, arddol nga
a. Yel ni miexr leil zzor bbeixsael ngua miexr leil zzor bbe, ni

ardae i ssi,” eine bbeix.

Giedae, yar dder mur meixdae hal ddei leil gga si a, ddux a mel
bbeix: “Ngo so xixl so ni ssi a nael, mur eil ddei arddol sil zzor a

nael, arddol nor nia,” eine bbeix.

Giedae, so xixl so ni ssi a, yar eine ar maex gga ssi ci a; mur ddei
leil lei gga ssi nr ddo a. Nael sul tu sul lel su ar ddei dax gga mal
ci a. Sul tu sul lel ssor ddei leil bbeix: “Ago sul tu ssor, ngo eilmei
ni dax eilmaex xixl lalnga a. Ngo mur ddei leil gga ssi nr ddo a.
Ngo mel arddol ssi ci a, ssi du nr ddo a nael, arddol nor,” eine
bbeix goxr a.

Nael hal ddei yar leil bbeix: “Ni ngo dax xix| nr cexr; ngo lorbbor

lei nr zza!” bbaex| bbeix a.

“Nr zzi! Nr zza a lei niul adoxl zi ga lalssa,” eine bbeix. Yel yar
halmaex hher dae a.

Nael yar yox| bbeix: “Ago sul tu ssor, niul nrnel cir hhexr a goxr
lalssa a boxllor?”

“Ni ngo dax cir hhexr a goxr nr cexr. Ngo mel, sul tu sul lel su
lar nga. Sul tu sul lel su eil ddei dax mel ni cir hhexr a goxr nr

cexr. Ni halae ssi nia,” eine bbeix.

Nael bbeix: “Ngo nr ssi. Ngo mur eil ddei mel arddol ssi ci a mel,
arddol sil zzor a mel, ngo dder arddol nor nia, eine bbeix goxr a.
Niul nrnel cir hhexr a goxr lalssa a bbae!” Yel, yaa nrnel dder cir
hhexr a goxr dae a. Capor ddei mel cir ni cir ni sul tu sul lel eine

bei dae. Maerciddur-Maerleixrddur ddei nael, ake geso dae;

zabbar a mur hal ddei leil zeil dae. Giedae yaa nrnel mel dder

eine goxr dae a.

Goxr dae goxr dae a mel, giedae mel, yar capor mel bbeix: “Ni
ngo dax cir hhexr a goxr dae a, ngo miar mu ssi nr saer a sor,”

eine bbeix.

Nael bbeix: “Nr saer nr zzi meir. Ngo ni leil mae yoxr nrnel ddaex
gger lalssa. Yaryoxr ddaex ji gger a mel, ni vael piar a lei cex dae,
yo piar a lei cex dae. Ni mor xixl lei a nael, ‘olnaer’ za xixI lei
bbeix a nael, ni yoxI eil piar a gga jjixr lei a ngo leil mia ddo a.
Halpiar a gga jjixr ci a nael, ni ‘olnaer’ za xixl lei bbeix a nael, ni
yox| halpiar a gga jjixr ci a, vaelleixr-yoleixr lei ngo leil mia ddo,
yoleixr-vaelleixr lei ngo leil mia ddo, ngo leil mel ni mi mor dae a

lei mia ddo.” Eilboxl, yar hane mor dae a.

Nael giedae nael, cir nr so ni mor loci a mel, yar maerssor ddaex
teix| lei yaryoxr ddei mel, mersisixl a sixl du si a; wodeilbe
zzaexggu gga sixl dil si a zzor. Yel wodeilbe ddei mel bbeix:
“Ssormaer eil ddox mel hazzi zae ar ddox a; neixr lae lei niul ssu

si lei a, ngo maerssor bei lol nia!” eine bbeix.

Nael sul tu sul lel su ddox mel bbejjiur a dder cix dae a. Yel yar
maerssor yar leil bbeix: “Ni cix nr ssa meir. Yaa ngo leil ssu lei
zzorbbeixlei, ni cix nr ssa. Ni zabbar sulku dae a, so kox| nr ni
loxr a, sul pia veixr si la; ngax pia wol si la, ngor ci pexniax| mex,

ngor yoxr ngor ddar te; giuxl ci mexlur mex, giuxl yoxr qiux| ddar

te. Nael ni ggo val val dil la. Ggo caxl caxl dil la. So koxI nr ni loxr

a nael ni lei,” eine bbeix.

Giedae, wodeilbe ddei yarzi Maerciddur-Maerleixrddur leil ssu

si a, yar maerssor bei lol a.

Giedae mel, so koxl nr ni loxr a mel, yar capor mel pexniaxl mex
dae, mexlur mex dae a lei a. Sul pia, ngax pia halzzu veixr dae a,

ggo val val dil lei a. Yel yar maerssor ddox mel vae du lei a.

Wodeilbe ddei mel bbeix: “Eilni ngo maerssor eil ddei leil mia a
eine vaesir. Ngo maerssor mel, ngo dax so kox| nr ni hher a lei,
ngo leil ar gir vae gger nr seix.” Yar yoxl| bbeix: “Ngax hal ddei
leil ddaexr zei la! Yel sul pia xiux ngo veixr, ngax pia xiu ngo wol
d, ngo maerssor vae vae bbe i!” eine bbeix. Nael yar capor ddei
zei lei a, Maerciddur-Maerleixrddur yaa nrnel dder wodeilbe
ddei leil seixl zil gger a. Eilbox| yaa nrnel mel yox| wodeilbe ddei

ake cir hhexr a goxr dae a be zildu a.

Giedae mel, yarma mel, yar nimar mel leil hier si lei a, yar dax

xix| lei. “Ngo nia dax ar xix| xixl.” bbaex| bbeix.

“Ngaddo meir, ni ngua dax ar xixl xix| dox| xixl| lalssa,” eine
bbeix. Nael yar yox| bbeix: “Armomar, ni ngua dax xix|l a mel, ni

ngo leil gihher arleixr cir gger la lar,” eine bbeix.

Yel bbeix: “Ngaddo,” eine bbeix.

Nael, yar leil ggaxr teixl gger su yarma ddei mel, yar leil gihher
cir gger a. Yar mel xilmeir nael, cir beil a nael, ci-nr-ddur dae

bbor cei gger. Giedae nael yoxl, ciddur dae bbor cei gger.

Nael bbeix: “Armor, ngo lei ssormaer eine ar ddox zza lar, ciddur

dae, ni saelsael a ar ddox zza lar,” eine bbeix.

Nael yar ssormaer ddei mel bbeix: “Halmel, ni ddei ssormaer

ddox arddol ssi a?” eine bbeix.

Nael bbeix: “Yar doxl bbeix yar, yar miexr leil zzor lalnga bbaexI.
Ngua doxl yar leil bbeix: 'Halmel, mur meixdae eil ddei ni leil
gger. Yel ni, ni miexr leil zzor bbeixsael arseir miexr leil zzor

arleixr i bbaexl." Ngua nrbba-nrbba yar leil ggaxr teixl gger a.”

“Ama, ngo nga lar, halleix nia ngo leil eine bbeix goxr a, ngo nga

lar!” eine bbeix.

Giedae yarma mel, nixmoxzo ddei leil “bbe bbe” deil dae a, si zil

dae a.

Yar mel halae yarma leil bbeix a bbeix: “Or, ngama eilbox| ngo
giedae eine meixl lel lei a, yar cix a, cix zil a bbe. Nael ngo halae
zixr-nr-ddo. Ngama leil nael, armo zzo meixl mo nael, yamir tose
ssi lol. Halae zoxlloxryixr aniux hier dae sul ar zul huax nia. Yel
zoxlloxryixr ddei leil niax| dae lol a, arseir leil lei mia lol. Sul hal
zul leil nael, arseir leil lei oldde tel lol nia. Yamir tose a mel, zzo
mexrnix| arddol ssi ci mel, yamir arddol ssi ci,” bbeix. “Ngama

leil halae si zzo mexrnixl leil nor lol nia.

Ngabbor zzirmarpor nael, ssaemo tose ssi a, si sir olbbexr leil
nor ssi. Ngabbor eil te nael, bir ngama leil lei mullaexrxi. Yar leil

nael, ssaemo tose ssi lol lalddo!” bbaex| Eine biar bbeix or.

Arzzi-Nimar Nr Hieni

Halcar, ca nr hieni zza. Yargo ddei mel, nixmox nr seir ca ar ddei

a. Yar nimar ddei nael, nixmox seir ar ddei a.

Eilboxl mel, yargo ddei mel, maerssor ar ddei bbeix wo a. Yel yar
nimar ddei leil goxr dax lol nia-nr-zzir a dder hhexr bbe a. Yargo
te mel niur zze nael yar li; yar nimar leil nael, anol zze bbe gger.
Nael mi mor zi ci a, yargo te zzael, niur zze leil mor dae a lei nr
ssi dder nr ssi. Yar nimar ddei zzael anol zze leil mor dae a.
Cirleixr loxr a nael, aba ar taex piar gger; arleixr loxr a nael, aba
ar taex piar gger. “Aeya” bbeix a nael, ‘taextaexltaex’ beix a
nael, cirleixr a dder mor jjia a. Yel eilboxl, yargo te ngol si. Nael
aba zol nr vixr a, anol zze lei nr ssi. Yel dder anol zze leil deil si

gger a.

Deil si gger a nael, yar nimar ddox zoxInixr a giexlhex. Giexlhex

nr kox| sael loxr a, halmaex mel sixzzei vaervaer ar cu ner du lei

a. Yar nimar ddei dder lultur ar peixl bei mal a, Veixr ddei leil
veixr zzo zol lei zol naxr-nr-cixl lei yarzi zzor he. Hazzi paxl
bbiexrbbiexlbbiexr ar ddei zeil mal a. Yel eilboxl, yargo te lultur
peixl ngol xix| si a, yar ddei veixr ddei leil zol jjixr. Yar veixr ddei

cir ni zol a zzael, cir ni zzu a, yargo te yoxl cu pixl gger a.

Cu pixl gger a, cu nr jjia ardoxr zza. Nael yar nimar ddei yox| cu
nr jjia ddei vei xixl si a, olbil ar baxr bei mal a, yar maerssor leil
bil lol. Yel yar maerssor olce gel cir ni bir cir ni naxrcix|, yarzi
naxrcixl ar gel loxr a. Yel eilbox| yargo te yox| ngol xixl si a, yar
maerssor te leil bil jjixr lol. Yar maerssor te cir ni bil a nael, cir

ni niul. Yarlor te olce lei nr ner ar te loxr a.

Naex eillboxl, cir ni a yar nimar ddei yox|l wordabbor ssi. Yel eine
ar maex a ngax cide ar taex mia a. Ngax nael hher nr ji, nael
ngax cir ddei lei cir ddei yar leil ngax fu ar taex fu ji gger. Yel
eilboxl| yargo te yox| yar dax ngol xixl si. Eil te bbiu mal lei a lei
ngax sir ar dae uxl ji gger; hal te bbiu mal lei a lei ngax sir ar dae
uxl ji gger. Yel yargo te sirzzi a dder ngax cide taex cu pix| gger
a.

Nael argielggur loxr a, halmaex dder nox ar cu ner du lei a. Yar
nimar ddei mel dder mia a, zix xix| lei. Yel paex teix| lei a dder
cu lel ji a zzimussi. Zzi gga ssi ci a mel, bbir ar dae bbir teixl lei
a. Ca zzu mel dder yar dax pex mal lei a bbeix; "Hazzi nerxiu,
hazzi nerxiul" eine bbeix. Yar mel dder i dae a ca zzu yar dax

nerxiu dae zzir a dder ae du lei a bbeix: "Bbir cir dae a nael,

zzirpir soler!” eine bbeix. Yel yar dder mae lor, zzirpir lor, ar zzu

bei wo a dder ake jjixr a ggese zildu a.

Yel eilbox| yargo te mel dder saex| a, nox cir cae lu lel ji a dder
zzimussi a. Yar halae meixneixlneixlmo daxrzzo pir ar te geso
har dae. Zzi gga ssi ci a mel, bbir ar dae bbir teix| lei a, yarzi
bbeirne. Ca halmel lei yar leil vuxryixr; ca eilmel lei yar leil
vuxryixr. Zzijiul zex lei yarzi bbeirne wor nr ddo a. Ca zzu mel
dder yar leil vuxryixr a, ssu gex dae a almeixrxiaxr guax a,
sirddur te naexr zixl gger. EilboxI mel ake jjixr a mel, alddur ddei
gga lei jjixr nr ci seir dder bbeix: "Niama jiursael zzirda vei dae
a beix teixl la," bbaex| bbeix. Yar maerssor te mel halae azo
lerler ar zzu bei wo a zzir a, nialngasael beix teixl lei a. Nael yar
capor te bbeix: "Yaa ngo leil almeixrxiaxr guax, ni ngo leil arleixr
ddaex kae gger la!" Ddaex kae gger a gie dder sir zzu box teixl

lei a, yar maerssor te leil meixddur zax| meixdae gger a.

Lowor-Xiuceix

Halcar mel, niul casil-worsil camu-wormu tor mel, Lowor-
Xiuceix ddei niul cassor-worssor leil zixlzox| gger su ddei nga a.
Niul Loxrlavu bbeix a nael, Lowor-Xiuceix bbeix arnar, Silvu

bbeix a nael, Zzirmar-Huaxrdix| bbeix.

Zzirmar-Huaxrdixl ddei mel, arddolyox lei yar zixlzox| gger,
arddolyox lei yar bei gger. Yar niul lazzarmo gga ajjix ddux
halmel gga yar mur maeldae ddei leil meixlsix ar zex neix| gex
dae; zilmo ar baxr neix| gex dae; circae ar ddei neixl gex dae a

mel, yar arddol ssi ci a mel dder lazzarmo arddol kae bei a.

Eine ar box| a, yar mel mur ddei leil zzaer dae a mel, miarmusu

eine ar ddei a mel, hol mi giexl dae. Naex| eilboxl Zzirmar-

Huaxrdix| ddei mel yar dax ssi ci a yel bbeix: “Ago, ni eilmaex mi

giex| dae a, ni eilni mi hormo pi giexl a,” eine bbeix.

Nael ca hal ddei mel yar leil ddarkoxI nr saexl. Yel eilbox| yar mel
jjixr lei a. Yar mel maerssor ar ddei zza. Eilbox| yar maerssor
dax jjixr lei a bbeix: “Eilni mel mur zzaer su ar ddei a, ngo leil

bbeix: ‘Ni mi hormo pi giexl a?’ eine biex.”

Naexl eilbox| yar maerssor ddei mel bbeix: “Halmel arggeni ni mi
giexl ssi a, ni leil biex arddeirnga a, ni bbeix: ‘Halmel, ni mur

zzaer dae a ni mur ddei jjiubbi hormo bbi ssi a?’ eine biex ddo.”

Nael giedae cir ni, yoxl giexl jjixr a, Zzirmar-Huaxrdix| ddei mel
yar leil bbeix: “Ago, eilni ni mi hormo pi giexl a? Arni ni hol-nr-

cir a, ni ngo leil ddar-nr-koxI.”

Eine biex a nael, yar bbeix: “Halmel eilni ni mur zzaer dae a,
jjiubbi hormo bbi ssi a?” bbeix. Yel Zzirmar-Huaxrdix| ddei lei

yar leil ddarkox!| nr var, yar lei nr hhe dae.
Yel eilbox| bbeix: “Ago, ni ake mel azo ca zza?”
Nael bbeix: “Ngo maerssor ar ddei zza lalnga,” eine bbeix a.

“Halmel, ni maerssor ar ddei zza a mel, ni jjixr a, ni maerssor leil
bbeix, arddol cir ni arddol cir ni naelnae, ngo nia dax lei a. Nia
zaezir naelnae, qililyil nei zoxr, hor naelnae liarmixlpixr nei
ssuxr, var naelnae jiulsixrjiul yar caer, azzu naelnae cixrsixrcixr
sua kuaer, baxlaxr naelnae cixrsixrcixr gor wal. Eine baer dae

nia, bbeix gger ssi.”

Eine bbeix a, yel yar capor ddei mel cix zildu a. Yel yar ake jjixr
ci a, yar maerssor leil bbeix: “Eilni mel yar ngo leil biex a, ngo,
ni ngo leil bbeix gger mel sael a bbeix xix| gger a, yar lei ngo leil
ddar-nr-koxl. Ngo bbeix: ‘Ni mur ddei jjiubbi hormo bbi ssi a?’
eine bbeix. Nael yar lei ngo leil ddarkox! teixl lei nr xie a. Yel yar
ngo leil bbeix: ‘Nia ake ca hormoler zza?’ Nael bbeix: ‘Ngo
maerssor ar ddei zza,” bbaex|l bbeix a. Yel yar bbeix: ‘Ni
maerssor leil zaezir naelnae, qililyil nei zoxr, hor naelnae
liarmixlpixr nei ssuxr, var naelnae jiulsixrjiul yar caer, azzu
naelnae cixrsixrcixr sua kuaer, baxlaxr naelnae cixrsixrcixr gor
wal, eine baexr dae nia, eine bbeix gger ssi.” Eil ddei mel, niul
arsae ar ddei bei teixl| lei ddo?” bbaexl| eine bbeix. Yar nael cix

zildu a.

Yel yar maerssor ddei yar leil ddarkox| a bbeix: “Eil ddei mel ni
cix nr ssa, yar niul dax lei a mel, niul arsae bei lei yar leil bei zol

nia,” eine bbeix a.

Nael hal cir ni mel, yarzi lei a. Lei a mel, yar maerssor ddei mel
ciryoxr-hanga lei bei har jjia ho a. Yel eilboxl Zzirmar-HuaxrdixI
ddei mel bbeix: “Allor” bbaex| ae a! Yar dder ddux lei a. Zzirmar-

Huaxrdix| ddei mel bbeix: “Ngo saxIlmar har bbeixsael xiaxlmar
har?”

Ssormaer ddei nael yar leil bbeix: “Halmel jixlImexr har bbeixsael

cuxrmexr har?”

Zzirmar-Huaxrdix| ddei mel yar leil bbeix: “XiaxImar har,” bbeix.

Nael ssormaer ddei bbeix: Jiximexr har,” eine bbeix. Zei lei a yar
dax ddir a mel, yar mel dder liarmixIpixr nei ssuxr bbeix zzael,
yar yoxl| veixr nolba ar bax ddux dae a. Qililyil nei zoxr bbeix a
nael, yar yoxl jjiubbe zaezir ar zoxr baer dae a, meixddur bbeix
meixddur ar nga. Eilboxl jiulsixrjiul yar caer bbeix a mel yar mel
ggecer ar bax ddux dae a. Eilboxl cixrsixrcixr sua kuael,
cixrsixrcixr gor wal bbeix zzael, yar cixr ssaxr dae azzu ar zze
nei cixr ssaxr dae baxlaxr ar peix| dol gger dae lalnga. Yar bbeix
dae ddei, bei hoxr dae a, yirlei almeixr bbi mel yaa dax zzor ji si

a.

Zzirmar-Huaxrdix| ddei mel, almeixr bbi zzor ji ho a mel bbeix:
“Allor, eilni mel almeixr bbi lei nia dax zzor ji si a; nael ngo mur
ddei leil zzaer dae a ssi du a. Ngo ni leil azo lei ar ddei gger ddu
nr zza mar, ni dax duixl-nr-zuxl.” Nael bbeix: “Ngo mae ni eil co
ni leil gger, nael mae ni eil co naelnae, ni nixmoxzo ddei leil
naexrbe dae ngo.” Yel ssormaer ddei mel nixmoxzo ddei leil

naexrbe dae a.

Halcar a mel, capor medeil a, medeil goxlduxl a; ssormaer jilixr

a, jilixr goxlduxl a.

Yel eilbox| yar bbeix: “Capor ssormaer mel ciryoxr a nga ddo,
arddol bbeix ssormaer mel lei eine zeixl jilixr, arsae bbeix teixl
lei lei capor ddei mel ddar lei ddarkoxI teixl lei nr xie. Ssormaer

eil ddei mel ciryoxr-hanga lei eine bei har jjia saexl.”

Yar dder mae ni co ssormaer hal ddei leil gger a, ssormaer hal
ddei leil ardoxr medeil lol a. Capor leil ardoxr bbe gger, capor

lor ssormaer lor ciryoxr a ddo.

Zzirmar-Huaxrdix| ddei mel niul Loxrlavu mel Lowor-Xiuceix
bbeix a mel, yar leil mae ni ar co gger a, bbeix arddeir a. Eilcar
a mel, ssormaer cir xiubbo cir xiubbo ddei mel dder yar mae ni
ddei ssormaer leil naexrbe gger a, yar eine zixlzox| gger arddeir
a.

Guxlsixl Goxr A, Arsaenga A Tarxi Kar

Halleix doxl| dder carmar cuaxlzox| dol gger a, Guxlsixl mu ddei
doxl| eine ar ddei nga lo.

Niul miarmusu mel mel sulku nor nr saexl, cir ni cir ni mi paxr a
mel cir ni cir ni sulku, cir kox| ceinir xiu ddei mel dder maelmaer
sulku. Yel eilboxl Zzirmar-Huaxrdix| ddei mel bbeix: “Nia mel
sulku miur a; nia cir ni lei bbae nr saex|. Miarmusu mel mel bbae

nr mael a mel, nia Guxlsixl so ni mu nia,” bbeix.

“Guxlsix] so ni mu a, mu nr saexl, nael dder nia veixrbolmar zeil
nia. Yel veixrbolmar ddei nael ceidil Zalxiu bbaer ci a seix| lel

nia,” bbeix.

“Seixl lel ho a lei halae Guxlsix| mu nr saexl|, nael nr saex| a nael
nia bbezixl ddei leil i nia. Bbezixl ddei mel cir xiu goxr a mel, cir
zeix| ddeix. Bbezixl ddei cir zix| ddeix a mel dder cir xiubbo goxr
ho a.”

Yel giedae bbezix|l ddei goxr ho a nael, yox| nixixl ddei cir ni cir
ni nr saexl nael dder bbeix: “Nr saexl a mel zube ddei leil i nia.
Zube ddei mel zol teix| lei a mel cir ni cir peix| veix kae. Yel hal
ddei veix kae jjia a mel GuxlsixIxiu gga ci a. Nael dder GuxlsixI

mu. Duixlzi niax| a nael dder GuxIsixl goxr niazzir dae a.”

Nael halcar niul mermi Zzirmar-Huaxrdixl woxrke hher dae
vaervaerpor mel yox| suix se lei. Suix se lei a mel cassor-worssor
mel Guxlsixl goxr per nr zza. Nael halzzu mel ca leil ci, cassor-

worssor halzzu leil ci.

Nael yoxl zzi leil yo du lei a halmel leil taexl zil gger. Taexl zil
gger ho a nael, yox|l Guayi Lalmul dax gexr. Argax| yar eil ddei
leil caxr lei a arsaenga leilei bbeix a nael yoxl| tarxi zix a, middur
lei ar su nr ddux lol mixmix kar gex gger. Sirnini ddei leil dox| kar

mix gger ho a.

Nael eil ddei yox| halae argaxl Guayi Lalmu mia leilei bbeix a nael,
hal cir xixImei dder horjix tox har nia, yox| axneix zzu leil zzo ho
zol. Nael hor ddei lar nga a mel zol nr cexr bbaexl, yox| zzo,
zzibbaer nei lor eilzzu jia dax. Jia dax a zol a, axneix zzu bil lel

ji a dox| dder merlabbor bbiu deix xix| si a, mia nr ddo a.

Loxrlopor mel Guxlsix] mu a tarxi kar leiddur eil ddei doxI| eine

zox si lei a cirddeir a lo.

